
Ն.Ս.Օ.Տ.Տ. ԳԱՐԵԳԻՆ Բ ԱՄԵՆԱՅՆ ՀԱՅՈՑ ԿԱԹՈՂԻԿՈՍԻ 

ՈՒՂԵՐՁԸ ԱՄԱՆՈՐԻ ԱՌԻԹՈՎ 
 

Սիրելի բարեպաշտ ժողովուրդ. 

Նոր տարվա տոնական նախաշեմին Մայր Աթոռ Սուրբ էջմիածնից ողջունում և 

օրհնում ենք ամենքիդ: Շնորհ ձեզ և խաղաղություն և խնդություն Հայր Աստծուց և 

մեր Տեր Հիսուս Քրիստոսից: 

Գոհության աղոթք ենք բարձրացնում երկինք մեզ շնորհված տարվա համար, որը 

խաղաղություն բերեց մեր Հայրենիքին, շինարար ու ստեղծագործ կյանքի հաջողութ-

յուններ ու առաջընթաց, ձեռքբերումներ ազգային-եկեղեցական մեր կյանքում: Գո-

հություն ենք մատուցում Բարձրյալին, որ բոլոր մարտահրավերների առջև պահպա-

նեց մեզ աննկուն ու հույսով լեցուն: Մեր հավատի նորոգության և նախնյաց սուրբ ա-

վանդին ու ժառանգությանը մեր հավատարմությունը վկայելու անզուգական առիթն 

ունեցանք: Հայ Գրերի Գյուտի 1600-ամյա հոբելյանի տոնախմբությամբ և Մեծ եղեռնի 

90-ամյակի ոգեկոչմամբ նորոգեցինք մեր ուխտը և հաստատեցինք մեր կամքը լինե-

լու և մնալու Աստծո ժողովուրդ և Եկեղեցի Սուրբ, գործելու հանուն հայության ար-

դար իրավունքների, հանուն բռնություններից զերծ, խաղաղ աշխարհի:  

Ամուր, անշրջելի խաղաղություն նաև մեր ներքին կյանքում, այս է մեր ժողովրդի 

ձգտումը: Խաղաղություն, որը մեր հոգիներից բխելով, զորություն պիտի դառնա մեր 

սահմանների պաշտպանությանը և պայմանավորի մեր կյանքի առաջընթացը Հա-

յաստանում, Արցախում և Սփյուռքում: Խաղաղությամբ շենացնենք մեր երկիրը, 

դարձնենք բարգավաճ, զարգացող, իրականություն դարձնենք այն ամենը, ինչ կուզե-

նայինք տեսնել բարեփոխված ընկերային, տնտեսական ասպարեզներում, օրինա-

կանության ամրապնդման ուղղությամբ: Կառուցենք հավատով պայծառ, տեսիլքով 

հզոր, գիտությամբ, կրթությամբ ու մշակույթով ծաղկուն Հայրենիք` համայն հայութ-

յան Հայրենիք: Կառուցենք մեր սիրով, միմյանց հանդեպ հոգածությամբ, վստահութ-

յամբ, արդարությամբ: Ազգային և եկեղեցական մեր բոլոր խնդիրներին ու հիմնա-

հարցերին վճիռներ փնտրենք ու գտնենք միության և միաբանության սիրով: 

Լավատես ենք հոգով, սիրելիներ: 2006 թվականը նոր ձեռքբերումներ է բերելու 

մեր ժողովրդին: Մեր լավատեսությունը ուժ է առնում գործելու կամքից մեր ժողովր-

դի, եկեղեցաշեն, հայրենաշեն ու ազգանվեր ջանքերից, հավատից ու հույսից: «Հույսը 

երբեք չի ամաչեցնում», ասում է առաքյալը, հույսը, որ նոր տարվա գալստյան հետ 

Քրիստոսի Սուրբ Ծննդյան խորհրդով նորոգվում է մեր հոգիներում: Առ Աստված և 

միմյանց հանդեպ սիրով դիմավորենք նոր տարին և հավատանք, որ Տերը դեպի բա-

րին պիտի առաջնորդի մեր ծրագրերը, նախաձեռնություններն ու գործերը:  

Աղոթենք, որ առ Աստված հույսը լուսավորի բոլոր մարդկանց սրտերը, և Բարձր-

յալի շնորհն ու օրհնությունը անպակաս լինեն մեր կյանքից և աշխարհից: Ամեն:  

Շնորհավոր Նոր տարի: 

 

ԳԱՐԵԳԻՆ Բ 

ԿԱԹՈՂԻԿՈՍ ԱՄԵՆԱՅՆ ՀԱՅՈՑ  
Ս. Էջմիածին, 

31 դեկտեմբերի 2005 թ. 




